
有名號者厚與賞犒隨軍征進事平遂奏留于彼於是數

十年積患一旦濳消

十一月　上皇萬壽聖節禮部請羣臣朝　帝詔免朝○

以禦虜功封宣府總兵都督朱謙爲撫寧伯○南京吏部

尙書魏驥進表至京以老乞骸骨許之內閣陳循驥考試

時所取士也見表請曰先生雖位蒙宰然未嘗立于朝願

少待事在吾輩而已驥不從退謂人曰渠將朝廷事爲一

已事安得善終

　〈驥浙江蕭山人初舉鄕試爲松江訓導敎有成效以薦陞太常博士累遷至京官爲人端重祗愼𥳑約勤廉居〉

　〈官有聲瞿然若不勝衣雖王振亦禮重之䞇見帷帕一方振亦不較〉

十二月胡濙請明年正旦百官朝　上皇於延安門不許

○荆憲王請朝　上皇不許

辛未〈景泰二年〉

正月　上皇在南宮○勑御史練綱廵視兩淮鹽課自是

權貴中鹽者歛戢

二月命右僉都御史王竑廵撫兩淮諸郡時徐淮大飢民

死者相枕籍竑至盡所以救荒之術旣而山東河南流民

猝至竑不待奏報大發廣運官儲賑之近者人日飼以粥

遠者量散以米流徒者給米以爲道食被鬻者贖其人以

還其家共用米一百六十萬餘全活數百萬人擇醫四十

--

人空庾六十楹處流民之病者死者給以棺爲叢冡葬之

窮晝夜竭精慮事事窮理有所委任必委曲戒諭出於至

誠人人爲盡力或述其行事爲救荒錄世傳焉先是淮上

大飢　帝于椶轎上閱疏驚曰柰何百姓其飢死矣後得

兹奏輙開倉賑濟大言曰好御史不然飢死我百姓矣○

調兵部右侍郎項文曜爲吏部右侍郎文曜媚附于謙每

朝待漏時必附謙耳密言及朝退亦然行坐不離時以文

曜爲于謙婢妾內議患其黨比乃調文曜爲吏部

　甚哉人情之僻也無論性骨模稜往往爲柔佞所牽以

　文肅之正直一時呢于文曜而不能絕況乎其他

令午朝翰林院先奏事時翰林學士周叙上疏曰臣職叨

班行伏見永樂洪熙宣德三朝臨御大班旣退卽于午門

上說事各衙門官輪流向前君臣相與商確政務罄盡所

言人懷畏憚而事機不泄成密勿廟堂之美自正統以來

王振用事上下隔絕于是輔弼大臣及近侍官員不得召

對對亦不敢盡言以釀成今日之禍宜令羣臣依舊制輪

流向前說事止與敷對令知他人不得與聞庶得吐露肝

膽而不宣泄于外時不能行

　〈丘濬曰我　祖宗以勤爲治無日不朝而每日之閒有早午晚三朝或再朝焉誠以自古禍亂之端旨起自蒙〉

　〈蔽蒙蔽之由起日上下之情不通上下之情不通起自君臣不相接見然徒見而不相親雖是猶不見也故〉

